









































































































































































































































Kapusus sagung sanjata, kanyut samya sesek tibeng jaladri,
mangsah Wirupaksa gupuh, angarahaken ditya, kumarutug saking
kanan kering pungkur, gumuruh suraking ditya, ngebyuki wong Ma-
ispati.

Kyeh rodra angamah-amah, samya ngemah kunta lawan jempa-
ring, brastha kinemah ginilut, kosik miris kang kambah, sri bupati
Srawantipura agupuh, angembat langkap lumepas, gumaledheg kang
selardi.

Anempuh ditya kyeh curna, kaprawasa ing panah watu wukir,
dhasing ditya kinalepruk, katrajang wukir sela, menthang sangkap
sira prabu Suryaketu, metu naga aliweran, samya anaut raseksi.

Akeh danawa kang pejah, kang sinaut ing taksaka jemparing, pa-
nahe sri Suryaketu, bubul saking gandhewa, naga rodra gumelak
vudane ampuh, mangsah punggawa raseksa. sadaya samya ngawaki.

Dumreksa Wiloitaksa, Wirupaksa Kampana Brajamusthi, Supwar-
sa Gadhodareku, Puthadaksi Marica, Sukasrana Pragangsa Prajangga
ngamuk, gumredeg medhun ing dharat, kadya jawahing selardi.

Garjita kang para raja, sigra samya mangsah ngawaki jurit, lan sa-
gung prawira nempubh, lir trunaning samudra, nglepasaken jemparing
pamungksipun, kumreceb ceceb linglingan, kyeh kena tana ngunduri.

D U R M A: Samya suraning prang kang bala reksasa, myang bala
Maispati, gumulung umangsah, lir paguting samudra, tempuh
reksasa ngebyuki, manusa gagah, bakuh angrok nangkebi.

Gumaredeg turangga rata dipangga, pra dipati angirid, saprajuriti-
ra, mangsah anampek ditya, anembalang kanan kering, ingkang be-
ladhag, ditya kathah ngemasi.

Tempuh byuhanira kang kagadiraja, ditya byuhaning wukir, jala-
dri sudira, ambyuh ngebyuki ngrupak, prawira ing Maispati, bakuh
ngebyukan, gumulung anangkebi.

Sagunging kang tengeran tunggul daludag, tinancebaken siti,
inguger lan wreksa, prajurit datan nedya, mingked ing tunggulireki,
bala Suwanda, nedya rempu ing jurit.

Kadya wukir guntur gumuntur genturan, swarane kang ajurit, ke-
pvaking ratangga, gadebeging dipangga, snyat siyuting jemparing,
kempranging kunta, gapruking gada bindi.

73




Ceplosing kang gandhi tumameng samoga, myang ing candrasa
piling, gebruging dipangga, rebah sinaut sarpa, jemparingira nrepati,
metu prabawa, Candraketu sinekti.

Tanpa rungyan swarane kang bandayuda, bangke susun atindhih,
rahnya racak-racak, tumpang awuwukiran, bangkening ditya raseksi,
besmi ing ngarsa, ing wuri banjir wukir.

Gumarujug danawa saya gung prapta, ngebyuki ing ngajurit, gora
reh liweran, kosik kang para raja, prawirane kyeh ngemasi, katitih
kambah, bubrah byuhanireki.

Prabu ‘ng Magada lan nateng Srawongga, prabu Kalinggapati,
bramantya sru mulat, rusak bala manusa, ing pamuk dityambek julig.
kang munggeng rata, miwah kang munggeng esthi.

Maharaja katiga tedhak ing rata, tedhak saking ing esthi, krura
mangsah dharat, sigra patih Suwanda, miyat ing narendra Kkatri,
angamuk nengah, bramantya mobat-mabit.

Tinampek ing ditva rebah kasulayah, kinunta myang binindi, sigra
pra dipatya, reksasa Wirupaksa. Mintragna lan Brajamusthi, Kampa-
na samya, ngarahken ditya mamrih.

Kiwul pareng danawa mayuta-yuta, ambyuk samya ngebyuki, ngu-
rugi babathang, keles bala manusa, kagyat denira ningali, patih
Suwanda, ngadeg cakra pinusthi.

Wus lumepas cakrane patih Suwanda, metu makethi-kethi, bayak
ing ngawiyat, medhun marani ditya, kadya udan kilat thathit, sanjata
cakra, cerceb samya nibani.

Ting galembor kang mati katiban cakra, brastha ing ngarsa tapis,
ing wuri keh prapta, mati katiban cakra, sudira prabawa sekti,
. L . . .
patih Suwanda, sumbaga ing ngajurit.

Krura mangsah Dumreksa Wiloitaksa, Kampana Brajamusthi,
Wirupaksa mangsah, dharat angundha kunta, nengah pamukira ma-
mrih, rumemuk ing prang, prawira angawaki.

Kadya Kala solahe wira Dumreksa, duk arsa nglebur bumi, wil
catur punggawa, nyepak ndhupak anyandhak, nyempal pukang ngo-
wak-awik, kathah prawira, mati kang den susuwir.

Kosik kambah kuwur miris denya mulat, prawira Maispati, kyeh

Ditya Jambumangli

sinempal-sempal, dening wira Dumreksa, Wirupaksa Brajamusthi,
wira Kampana, pareng krodha mbek julid.

Kagegeran sagunging bala punggawa, prajurit Maispati, katitih
ing ditya, sigra nrepati Soda. tedhak sing rata nglepasi, kunta bas-
wara, metu makethi-kethi.

Sri bupati Magada musus kang asta, prabawa metu angin, sin-
dhung aru-ara, kuntane prabu Soda, yayah ingater ngin-angin, nem-
puh reksasa, ditya kathah ngemasi.

Ingkang aneng dharatan miwah ngawiyat, udan bangke raseksi,
kombul bala ditya, binujung ing prahara, lan kunta cerceb nibani, di-
tya wurahan, ngungsi nampak mring nginggil.

Linud ingkang sanjata angin lan kunta, ditya kang amrih ngungsi,
inggil pan meh prapta, swargane batharendra, sanjata Magada aji,
lan prabu Soda, kunta ngin maksih ngungsir.

Miwah sagung para ratu pareng tandang, ing pamuk mamrih titih,
. daut kang raksasa, sakethi leksa sirna, mawur sakarining mati, nggi-
war sarsaran, ing wurt sigra mulih.

Sakengsere punggawa sri Wirupaksa, Dumreksa Brajamusthi. ka-
bujung malajar, wuri kang ngirid bala, Pragangsa lan Puthadaksi,
myang Gathodara, Prajangga Jambumangli.

Mintragna lan Supwarsa angirid bala, pupulih ing ngajurit, gumu-
ruh wurahan, mabyungan kala-kala, (34) tambah gumredeg ing wuri,
punggawanira, ana ngirid nindhihi.

Munggeng rata swandana ngamuk manglanjak, prot buta ange-
byuki, kanggeg para raja, pulih malih ing aprang, tempuh reh kagiri-
giri, bala manusa, prajurit Maispati.

Pareng pulih kadya paguting samudra, atempuh lawan wukir, oreg
kang bantala, gonjing reh ngambak-ambak, geger isining wanadri,
wreksa keh rebah, kambah remening jurit.

Mangsah saha bala gung wira Supwarsa, Mintragna Jambumangli,
prang pinggir parbata, lawan Wiloitaksa, nateng Magada nadhahi,
panggah agagah, mangsah tan tolih wuri.

P AN GK U R: Sang aprabu Citragada, ngembat langkap panah

metu sakethi, bayak amarani mungsuh, bengkas kang munggeng
ngarsa, kiwul ingkang saking kanan kering pungkur, nggiwar kang
katrajang panah, tibeng jurang keh ngemasi.

Krodha mbek sang wil Supwarsa, mangsah pulih lan ditya para
mantri, prot buta pangamukipun, sang prabu Wisabajra, angadhangi
Supwarsa denira ngamuk, Supwarsa anawat kunta, prabu Wisabajra
keni.

Ratanya remuk ing kunta, prabu Wisabajra malumpat aglis, toma-
ranira tumanduk, ing jaja sang Supwarsa, nora pasah ing tomara
mangsah gupuh, Supwarsa mangancap nyandhak, Wisabajra anadha-
hi.

Cinandhak sang Wisabajra, uleng dedel Wisabajra nulya glis, an-
duwa kinipat sebrung, pareng tibeng kadohan, pareng tandang sata-
ngine pareng gapyuk, kontit prabu Wisabajra, nrepati Soda nulungi.

Wil Supwarsa wus cinandhak, mring nrepati Soda sinambut aglis,
kapelek pan wus dinekung, mati sang wil Supwarsa, dening prabu
Soda lan Wisabajreku, mawur kang bala raseksa, krodha mulat Braja-
musthi.

Buteng ngayataken kunta, narapati Soda prayitna aglis, pinapag
ing panah gupuh, Brajamusthi kuntanya, jinemparing tugel tibeng siti
renyuh, tan antuk denira ngunta, krodha ngrupak Brajamusthi.

Angetat; dipangganira, Brajamusthi ngamuk nujahken esthi, akeh
rata ingkang remuk, keles dipangga nujah, ngisis ingkang katrajang
kang para ratu, nrepati Soda angunta, tugel telalening esthi.

Rah sumembur esthi krura, mawa mamrih ngungsir ing sri bupati,
Seda ngoncati ing pupuh, mubeng witing mandira, sigra prabu Wisa-
bajra mangsah mupuh, kumbaning liman wus pecah, pinupuh sang
Brajamusthi.

Mring nrepati Wisabajra, Bajramusthi luluh wus angemasi, gumu-
lung kang atutulung, mring Soda Wisabajra, sri bupati Srawongga
Srawanti nempuh, lan sagunging kang prawira, ditya yudane katitih.

Kang aprang pinggir samudra, pinggir wana rame denya mrih
titih, reksasa anggung kabujung, Dumreksa Wirupaksa, wil Prajangga
Pragangsa Gathodareku, krura metyakken prabawa, pra samya ngu-
dani wukir.

Giri gora gara-gara, kyeh kaplipis punggawa Maispati, dening wil
prawira mamuk, samya angundha arga, tinundha ring binandhemaken
ing mungsuh, kyeh mati katiban arga, prajurit ing Maispati.

Mangsah Suryaketu raja, ngembat ingkang gandhewa metu angin,
prahara sindhung gumulung, nulak sanjata arga, katut dening sanjata
prahara musus, kabuncang jroning samudra, sirna kang sanjata
wukir.

Krodha mbyuk para dipatya, wil prawira sareng samya ngawaki,
kumebul sanjata tedhuh, prabawa tumpa-tumpa, sesek ing ngawiyat
myang dharat supenul, busekan sagung prawira, mawur bala Mais-
pati.

Ditya prawira kang mangsah, ana limpungira kang metu geni,
kunta ingkang metu banyu, ana ditya punggawa, sarirane kang metu
dahana murub, mubal ngebeki paprangan, Puthaksi lan Puthadaksi.

Kang sami metu dahana, mawur sagung prajurit Maispati, sigra
sagung para ratu, Suryaketu manggala, ngadeg munggeng rata
ngembat gandhewa sru, mijil mendhung agiyungan, angin nampek
metu riris.

Nateng Magada Srawongga, Candraketu Srawanti Klinggapati,
Wisabajra pareng ambyuk, tutulung pareng mangsah, samya mijila-
ken kaluwihanipun, rekyana patih Suwanda, mangsah ratanira gumrit.

Tinundha kang para raja, ambakuhi angsahe kang para ji, bumi
genjot saking lindhu, saking kyehing prabawa, lir ampuhan wetuning
prahara tempur, dhedhet samya ngampak-ampak, aliweran kilat
thathit.

Krodha prawira Kampana, mangsah ngamuk buteng njungkir
angerik, prabu Srawanti pinanduk, arsa rinuket ing prang, yitna sigra
ngayat tomara tumempuh, jangga Kampana aniba, mati de rajeng
Srawanti.

Néngah sri narendra dipa, mobat-mabit gandhewa nganan
ngering, kyeh ditya prawira lampus, Dumreksa krodha mulat, muter
gada nengah rumuket ing satru, akeh rebah kasulayah, prajurit ing
Maispati.

Dening pamuke Dumreksa, dhendhanira kyeh nempuh pra dipati,
punggawa kyeh kabarubuh, keneng dhendha Dumreksa, kyana patih

Suwanda yitna tutulung, Dumreksa tiniban cakra, pedhot sirahe
ngunduri.

D U R M A: Ngayat malih cakra kya patih Suwanda, nibani mung-
suh aglis, kyeh punggawa ditya, mati katiban cakra, Pragangsa Pra-
jangga keni, ngamuk katulak, ing cakra kyana patih.

Pareng pejah rebah prawira reksasa, ing wuri angebyuki, ditya
krodha mangkrak, kadya banjir prabata, Wirupaksa Jambumnngll,
Wiloitaksa, Marica Brajamusthi.

Gathodara krodha patining Dumreksa, buteng pangamuknya njrit,
kadya aru-ara, bumi reh prakampita, ditya ngenthaha samya mrih,
datan katulak, ngisis sagung prajurit.

Samya ngungsi wurine patih Suwanda, gumulung angebyuki, ditya
pukang-pukang, samya ngamuk ayutan, gembung pirang-pirang
kethi, myang sirah-sirah, bau lan wentis-wentis.

Sesek jejel prabawa ditya wurahan, bingung wong Maispati, dyan
rekyana patya, Suwanda ngembat langkap, mijil dahana lan angin,
angin ampuhan, gumenggeng ngirid agni.

Gumaludhug anempuh ' naraca bala, | brastha katub ing  angin,
pinangan dahana, sirna ditya prabawa, ditya balaka kang maksih, ti-
niban cakra, wil prawira keh keni.

Mangsah gumrit ratane patih Suwanda, ginrebeg ing para ji, kang
para dipatya, bayak kang munggeng rata, miwah ingkang munggeng
esthi, pareng kotbuta, para manggala mamrih.

Ngamuk pareng rekyana patih Suwanda, ngawaki ngirid jurit,
sarwi ngundha cakra, ngadeg rengganing rata, lir bathara Surapati,
duk saking swarga, memba nganglangi bumi.

Para ratu samya nglepasken sanjata, wil punggawa kyeh keni,
mawur asarsaran, sakarine kang pejah, pra samya angunsi wukir, pun
Sukasrana, palayune ndhingini.

Prapteng wukir Manik ngarsane Rawana, nembah pukulun gusti,
tiwas ing ngayuda, sagunging pra dipatya, tumpes sawadya raseksi,
mungsuh Suwanda, langkung prawira sekti.

Sasat mengsah bathara ing Ariloka, solahe ing ngajurit, pun patih

Suwanda, tata titi atatag, patitis ing gelar titih, kang para raja, bala
ing Maispati.

Pan sadaya sami prakosa digdaya, prawira sura sekti, sagunging
prabawa, katulak ing Suwanda, Dumreksa lan Brajamusthi, Kampana
pejah, Mintragna Jambumangli.

Sira prabu Dasamuka duk miyarsa, sor balaning ngajurit, aprang
lan Suwanda, kathah punggawa pejah, awrat bala Maispati, sinan-
dhang aprang, tan kena ginagampil.

Duk miyarsa ing ature Sukasrana, yen bala ditya gusis, punggawa
keh pejah, kasor prang lan Suwanda, agoyang kapalaneki, sang Dasa-
muka, gereng-gereng tan angling.

Angundhangi ditya kang dereng ayuda, lan amacak bupati, sakehe
kang pejah, aprang lawan Suwanda, wus samya kinarya sulih, suta
myang kadang, sanamane wus dadi.

Wus angumpul sagunging kang bala ditya, lawan rekyana patih,
Prahastha dereng prang, budhal sang Dasamuka, saking pakuwonire-
ki, ditya akathah, kang nusul ing ngajurit.

Anyar prapta saking nagari Ngalengka, gumuruh ing wiyati,
miwah kang adharat, ditya ngiras babahak, gumaludhug swaranya tri,
lir wukir kontrag, wadya reksasa sami.

Dharat ing ngawiyat samya singha nabda, lir gora manengkeri,
mamrih syuha ning rat, kuneng sri Dasamuka, kang mangsah nedya
nglurugi, marang Suwanda, papatih Maispati.

Pareng tandang sagunging kang para raja, miwah rekyana patih,
Suwanda amapag, pamuking Dasamuka, wikramanira andadi, sarira-
nira, gatra lir pura rukmi.

Murub kang mas pindha pura Dasamuka, lir kudhung pura rukmi,
sagung para raja, mangrubut ing ngayuda, Dasamuka datan ajrih,
pinrep ing aprang, prajurit Maispati.

Kumarutug rumebut kang para raja, prajurit Maispati, saking ke-
ring kanan, rata kuda dipangga, sigra pra samya nglepasi, sagung
sanjata, lir udan kang jemparing.

Surak umung udan kunta lan trisula, tibeng angganireki, brastha
syuh wus datan, tumama mring Rawana, Suryaketu narapati, ngamuk
ing bala, ditya kang magersari.

Jinemparing marang Suryaketu raja, metu makethi-kethi, tumpes
bala ditya, kang magersari remak, sirna ditya magersari, rong kethi
sirna, de Suryaketu aji.

Krodha prabu Rawana mulat tumpesnya, ditya kang magersari,
mangsah ngayat dhendha, mbujung sri naranata, Suryaketu ingkang
pinrih, sinabet dhendha, Suryaketu kawuri.

PANGKUR: Sira sang prabu Rawana, datan angres kinarubut ing
jurit, rinebut ing para ratu, kinunta sinamoga, jinemparing anglir riris
tibanipun, brastha neng angga Rawana, tan ana tumama siji.

Sesek cakra kang tumiba, datan agop para ratu njemparing, me-
tokken prabawanipun, ana sanjata sela, miwah naga pawaka myang
bajra bayu, anglir guntur sumarambah, kadya turuhing jaladri.

Tan mantra-mantra tumama, Dasamuka molah amrih para ji, sa-
hasa amuter limpung, Suryaketu sinawat, jajanira lampus katiban ing
limpung, mati Suryaketu raja, mamrek mangsah kang para ji.

Ngetog sanjata pamungkas, mijil sagung prabawa kang ngebati,
katulak ngangga maledug, marang tawang linglingan, kadi guntur ti-
baning (38) sanjata wau, pawaka brastha ing angga, krodha sang
Dasamuka ngrik.

Mobat-mabit limpungira, akeh para ratu ingkang ngemasi, ingkang
kasabet ing limpung, piyak ing ngarsa prapta, ingkang wuri myang
ing kanan kering ambyuk, Rawana nyandhak anyepak, andugang
nyendhal ambanting.

Sumyur ingkang wukir sela, simé ingkang dahana amung dadi,
kukus kumebul kumelun, payudan ngampak-ampak, ratanira Rawana
sigra pinupuh, marang sang prabu Magada, remak rempu tibeng siti.

Dasamuka ngamuk dharat, sangsaya sru krodha lir mbesmi bumi,
mangrupak pangamukipun, yayah manengker wiyat, ngiwa nengen
amamati para ratu, bupati miwah satriya, rinamped ing asta kalih.

Ngasta kanan kering gada, limpungira ngramped nora ping kalih,
kyeh pra ratu kang maledug, nora gawer ing asta, sigra prabu Wisa-
bajra ngayat gupuh, lumepas sanjatanira, gada Rawana kang pinrih.

Jinemparing gadanira, tugel ingkang munggeng ing asta kering,
pining kalih limpungipun, dening nrepati Soda, tugel ingkang jinem-
paring limpungipun, sigra ngamuk lawan asta, siyung kinarya
mamati.

Sangsaya sru krodhanira, Dasamuka buteng tan ajrih mati, tan
milang dening pakewuh, krura angenthahasa, sri bupati Magada lan
Candraketu, Soda lawan Wisabajra, nrepati Kalinggapati.

Pareng mapag pamukira, sri bupati Srawongga lan srawanti, pa-
reng lumepas anempuh, kanggeg sang Dasamuka, sigra denya
malumpat anyandhak gupuh, dinekung miwah sinendhal, sinuwak
akeh ngemasi. ;

Serikutan Dasamuka, ngiwa nengen anyandhak mamateni, sarira-
nira kumukus, wulu metu dahana, nora kena dinumuk sariranipun,
apanas lir wesi kobar, cinekel amalocoti.

Sang prabu Srawantipura, wus ngemasi dinekung tibeng wentis,
lan nateng Srawongga lampus, prabu Soda Magada, kalih sareng bra-
matya denya tutulung, katulak tibeng doh samya, kinipat ing sri
bupati.

Dasamuka sru susumbar: "’Heh heh endi prajurit Maispati, kang
mapag wukku ring ngayun, nora yen nimbangana, aprang lawan
Rawana sura dibya nung.” Lir gelap barung swaranya, sarwi kendel
ngure weni.

SIN O M: Kyeh miris mawur sarsaran, prajurit ing Maispati, ta-
kut mulat ing Rawana, boting prang sarira agni, kadya luput ing pati,
maledug kang para ratu, gusis sawadyanira, myat Rawana krura
sekti, lir bathara Kala arsa ngrurah jagad.

Amung sang mantri wisesqa. manggala pangirid baris, senapati ing
ngayuda, prajurit panata baris, pamungkasing bupati, panutaning
para ratu, sira patih Suwanda, malang ratane tan osik, sru gumebyar
katrangan surya tumeja.

Makutha sri ngandakara, lit bathara Surapati, rekyana patih
Suwanda, nyandhak pustaka tinulis, ing kenaka wus dadi, tinangsul
ing cakranipun, mesat sanjata cakra, tibeng ngarsaning (39) para ji,
pustakane rekyana patih Suwanda.

Sagung kang miris lumajar, para ratu Maispati, satriya mantri
punggawa, tiniban pustaka aglis, muni rekyana patih, Suwanda ing-
kang pitutur: "’Heh sagung para nata, kang padha lumayu jurit, ka-
wruhana nistha madya lan utama.

Sagung nrepati manggala, aywa tan amrih utami, apan iya gusti-
nira, mahaprabu Maispati, nistha madya tinampik, mung utama
tetepipun, yekti kang linampahan, sireku para nrepati, tinggal madya’
padha ngarepaken nistha.

Rong prakara dosanira, dhingin dosa maring gusti;“tan anut ing
parikrama, atinggal watek sayekti, sang prabu Maispati, sri Arjuna-
sasrabau, nggone amengku bala, para ji kinulit daging, pan sadaya
pinrih inganggep tanaya.

Tan lila yen nemu ala, kabeh pinrih nemu becik, myang kapaten
ing delahan, rineksa marang ing gusti, ing mangkya manggih kardi,
mengkono solahireku, tangeh lamun malesa, rumeksa ngawak pribadi,
nora bisa tan wun mati manggih papa.

Kapindhone dosanira, sira mring bathara di, dene tinitah naren-
dra, teka met nisthaning pati, padha lumayu jurit, awedi sektining
mungsuh, yeku saijab-ijab, liwat nisthaning nrepati, wong lumayu ing
prang tetep wong urakan.

Anggedhekken kaluputan, ratu kang lumayu jurit, ing pati urip tan
angsal, pagene madeg narpati, suwiteng Maispati, ratu ambek santa
nulus, rahayu mardikeng rat, undhag1 pratameng jurit, ratu wingit
patitis mrih mati mulya.

Kabeh yen mengkono padha, aja tanggung wong ngaurip, ngawula
ratu utama, tan ana bisa nglakoni, angur si wong ngaurip, aja na
“tanggung ing laku, wis padha suwitaa, marang ratuning raseksi, am-
bek salah nora angel linampahan.

Kang jamak manusa nedya, amrih utamaning pati, apan satengah-
ing aprang, nggon amet pati patitis, mati tengahing jurit, yen bener
pratikelipun, tan ana nimbangana, kautamaning kang pati, angesor-
ken lan pati sajroning puja.

Tur urip datanpa sama, yen ratu lumayu jurit, tan arsa ing pati
mulya, kudu mati mor memedi, upata kang den amrih, nora mrih pati
rahayu, apan dadining cipta, jroning prang nedya patitis, kasudiran
kang nora dhompo ing aprang.

Kang tapa sirahing tapa, kang pasrah sajroning jurit, amung
hyang Jagad Pratingkah, kang anitah pati urip, manusa tan ndagbeni,
mung sumangga darbenipun, pagus ngasmareng laga, ciptanen
mangsah semadi, papaning prang wawadhah dupa pamujan.

Panduking sagung warastra, ciptanen urubing geni, dupa wawa-
ngining wreksa, utama marganing pati, gong tengara ing jurit, cipta
gentha kelengipun, mumuja jaya-jaya, mungsuh ruruweding pati, yen
lestari ing beka nemu kamulyan.

Yen tan mati ing ngayuda, malah kyeh denya mamati, anumpesi
satru salah, (40) amanggih ganjaran luwih, kadi sasangka rawi, tan
kalingan nggoning luhur, tan kena ing mamala, yeku utamaning
jurit.”’ wus mangkana wau sagung para raja.

Miyarsa pituturira, Suwanda luwih prayogi, garjita kang para raja,
sigra wangsul ambek pati, denya rekyana patih, Suwanda pituturipun,
rinasa-raseng driya, dadya mrih mangukih pati, prapta aglar ngarsane
patih Suwanda.

Satriya punggawanira, tan kari ratune sami, lan sagung mantri
prawira, daledeg nusul ing gusti, sagunging kang para ji, wus sami
anyipta tuhu, nganggep pituturira, Suwanda rekyana patih, ambek
pati ing prang tan nedya mundura.

D UR M A: Pareng tandang sagung para raja-raja, punggawa pra
dipati. miwah sinatriya, ngembuli Dasamuka, tan ana angrasa ajrih,
denya miyarsa, pitutur luwih becik.

Pituture rekyana patih Suwanda, wadya lir den kileni, sagung para
raja, wuwuh tyas kasudiran, rame tempuhing ngajurit, wadya Nga-
lengka. lan bala Maispati.

Pra dipati tempuh lawan wil punggawa, wadya lit pra samya lit,

kadya prang duk purwa, ramene kang ayuda, para ratu Maispati,
mangrubut samya, mring Dasamuka siji.

“Para ratu ana angunta anyakra, anggada lan ambindi, jemparing
lir udan, tumibeng Dasamuka, brastha tan ana nedhasi, males ang-
gada, anglimpung kyeh ngemasi.

Para ratu miwah satriya punggawa, rinangkep den pateni, akeh
kasulayah, Dasamuka sahasa, krodhane kapati-pati, sarira mekar, ku-
mutug mijil agni.

Piyak ingkang ngarsa nangkebi ing wuntat, kumrubut kang para ji,
nanging Dasamuka, suka datan rekasa, mamateni kang para ji, kang
kiwa mbuwang, kanan asru ambanting.

Prabu Soda dinekung sampun palastra, nateng Kalinggapati, ka-
sambut binuwang, tiba tengahing bala, kang maksih rame ajurit, giris
tumingal, prajurit Maispati.

Dene kathah mastakaning para raja, tiba tengahing baris, destun
tan tumama, sagung ratu prawira, prajurit ing Maispati, dhadhal lo-
rodan, pra samya ngungsi wuri.

Ing wurine rekyana patih Suwanda, gumrit ratanireki, sagunging
prawira, mawur miris sadaya, mung Suwanda kyana patih, juga tan
arsa, lumayu jrih ing pati.

Tan arsa nut ing pati nama kanisthan, nengah malang nglajeri,
prabu Dasamuka, asru denya susumbar: '’Heh Suwanda sira maksih,
kudu anglawan, lumayua den aglis.

Matura ring gustimu Arjunasasra, apranga lawan mami, lamun
kudu sira, nadhahi wukku ring prang, liwat saking dudu tandhing,”
sang Ddsamuka, angling sarwi nudingi.

Kyana patih Suwanda nauri sugal: ’Heh yaksendra sireki, kudu-
kudu ngajap, aprang lan gustiningwang, sri bupati Maispati, lamun
Suwanda, iki durung ngemasi.

Nora kena sira angadu prabawa, ngadoni jayeng jurit, lan Arjuna-
sasra, eman ratu sumbaga, apekik retnaning (41) bumi, pustakaning
rat, sira iki raseksi.

Gegedheging jagad sira kalamurka, arda angrurusuhi, buta pala-

wija, endhasmu nora kaprah, aku bae anguwisi, sagendhingira, ing
prang ingsun ladeni.

Dasamuka krodha sigra nawat kunta, tinandhahan jemparing, tikel
kuntanira, limpungira ingayat, dhininginan ing jemparing, sumyur
malesat, sirna limpungireki.

Kyana patih Suwanda asru susumbar: ’’Heh prabuning raseksi,
Rawana den yitna, sambata wong ngatuwa, sun tibani cakra mang-
kin,”’ sigra lumepas, cakrane kyana patih.

Kena jangganira tugel Dasamuka, surak wong Maispati, ggmuruh
ngampuhan, denya sukane mulat, Dasamuka angemasi, janggane
pagas, suka wong Maispati.

Nora weruh yen ajine Dasamuka, pancasonane dadi, bangkene
Rawana, tibeng bumi waluya, ingkang pegat tungtum malih, sigra
umesat, andedel mring wiyati.

Sumbar-sumbar kadi gelap barung sasra, munggeng mega sarywa
ngrik, dhedhet alinglingan, kagyat kang para nata, tan nyana yen urip
malih, sang Dasamuka, miris wong Maispati.

Datan kewran rekyana patih Suwanda, mungsuhe neng wiyati,
ngadeg menthang langkap, mubyar kadya baskara, respati dedeg
pasagi, pekik sembada, prawira sura sekti.

Lumepas kang sanjatane pancaweda, tumempuh ing wiyati, Dasa-
muka kena, tiba saking ngawiyat, kadya wukir sewu gingsir, kang
bumi belah, surak wong Maispati.

Bala ditya rerep sirep sru sungkawa, gustine krep ngemasi, aprang
lan Suwanda, maras mbok banjur pejah, surake wong Maispati, am-
bal-ambalan, yayah nengker wiyati.

Kadi bumi belah tibane Rawana, bangkene tibeng siti, tungtum
ingkang pegat, sigra wikrama mesat, gora reh swaranireki, kabeh
ibekan, lor kidul kadi wukir.

Sewu guntur gumuntur pareng genturan, sirep wong Maispati,
sagung bala ditya, gumuruh wijah-wijah, denya gustine andadi, wi-
kramanira, neng ngawiyat ngebeki.

Anibakken Rawana wukir dahana, sewu pareng ngebyuki, mring

patih Suwanda, yayah anggempur jagad, mawreg bala Maispati, de-
ning ngawiyat, sadaya dadi geni.

Cipta nibanana tumpes barisira, bala ing Maispati, sigra kyana
patya, Suwanda menthang langkap, trisula ingkang pinusthi, gumlu-
dhug gora, gora reh metu riris.

Giyungan lor kidul anampek dahana, sirna kang wukir agni, kasor
kang prabawa, nira prabu Rawana, dening prabawa kya patih,
Suwanda suka, myat bala Maispati.

Dasamuka krura mangkrak ngenthahasa, ngiwung njungkir ange-
rik, ngawiyat ibekan, kaku tyase Rawana, dene prabawanya kontit,
marang Suwanda, metokken krep kawuri.

P ANG K U R: Krodha mrep Dasawadana, ngentrog jagad lir ge-
lap sewu tarik, gora reh giri gumuntur, ruhara pracalita (42), bumi
mengkab kumeter dedek dening hru, wetuning sanjatanira, Rawana
wikrama wredi.

. Akeh warnaning sanjata, bajra agni trisula gada bindi, samoga pa-
rasu iimpung, kunta piling nanggala, kumaresek ing tawang sasrang-
an umung, mareg kang bala manusa, kewran wadya Maispati.

Gupuh kya patih Suwanda., menthang langkap pancasula metyang-
in, lumepas sindhung angasut, prahara aliweran, wus katulak sanjata
prabawanipun, Rawana mawur kabuncang, sanjata tibeng jaladri.

Kaku tyase Dasamuka, sigra patih Suwanda anglepasi, sanjata
pancaweda wus, tumanduk mring ngawiyat, ngarab-arab Dasamuka
wus kacundhuk, ing jemparing pancaweda, tenggah pedhot tibeng
siti.

Gumebrug lir gunung sasra, tibeng bumi kang pedhot sampun pu-
lih, tang® krodha nyandhak gupuh, samoga tiksnojwala, ngarab-arab
singha nabda mangsah nempuh, marang kya patih Suwanda, prap-
teng ngarsaning rata glis.

Asarwi ngayat samoga, sigra patih Suwanda anglepasi, trisulanira
tumanduk, ing jaja Dasamuka, tibeng siti urip malih tan awungu,
lajeng api-api pejah, candrasanira kinempit.

Patih Suwanda umiyat, narka Dasamuka lajeng ngemasi, tedhak
saking ratanipun, Rawanarsa tinigas, duk jinambak Dasamuka sirahi-
pun, ginelut patih Suwanda, kena dening gelar nilib.

88



Geng aluhur Dasamuka, kyana patih Suwanda adedel ing, sarira-
nira karimpus, sanjatane cinandhak, tinamakken patih Suwanda ka-
pugut, sirah gembungira pisah, sami angamuk pribadi.

Gembung mangsah saking kanan, sirahira kang mangsah saking
kering. nulak Dasamuka bingung, gembung tinampel ngasta, mang-
sah sagung mring bala ditya gumuruh, geger ditya mawurahan, inga-
muk Suwanda jisim.

Sirah anggung napak nepak, Dasamuka langkung kewran ngajurit,
sirah Suwanda gung nempuh, ing muka Dasamuka, kengel pegel
gobag-gabig malah ngelu, sinampe gada malesat, wangsul nampek
ing ngajurit.

Rawana kaku tyasira, kang mustaka sigra pinanah ngangin, miwah
gegembung kang ngamuk, sampun katut kabuncang, sirna dening
kang sanjata gora bayu, dhadhal mawur asarsaran, barise sarkara
pati.

g

